
যা ইচ্ছা তোমার কর—স্বাধীনতা আমি

দিলাম তোমারে, লতে মোর অনুমতি

হবে নাক আর; হও ইচ্ছার অধীনা।”

দেবগণ পানে চাহি তবে কৈলা সতী;—

"হে ত্রিদিববাসীগণ ত্রিদিবের শোভা,

যাও নিজ স্থানে, ত্যজি সে দৈত্যের ত্রাস।

ধরিলাম অসি আমি তোমাদের লাগি,

দৈত্যকুল বিনাশিতে, শান্তিতে সংসার।

মোহিনী মূরতি ধরি রব আমি গিয়া

শুম্ভের প্রমোদবনে। দূতগণ তার

অবশ্য হেরিবে মোরে সে মোহিনী বেশে,

জানাবে তখনি শুম্ভে মোর রূপ কথা,

আকুল পরাণ তার হইবে নিশ্চয়,

মোর লাগি। মোর তরে পাঠাইবে দূত।

করিব দূতের পাশে এই দৃঢ়পণ,

সমরে জিনিবে যেই বরিব তাহারে।

অবশ্য বিগ্রহহেতু ঘটিবে ইহাতে।

যাও, দেবগণ, তবে যাও নিজ স্থান,

ত্যজিয়া শুম্ভের ভয়, নাহি ভয় আর।”

নীরব হইলা চণ্ডী এতেক কহিয়া।

প্রেম গদগদ ভাবে, গৌরীপদে তবে

নমিলা অমরকুল; শোভিল চরণ,

